Dance of the Sugar Plum Fairy

An Cnóire

Tchaikovsky

Torthaí Foghlama

1.11 – struchtúr píosa ceoil a léiriú go fisiciúil nó le híomhánna.

1.14 – comparáid a dhéanamh idir píosaí ceoil le cumadóirí éagsúla ó thíortha éagsúla, ach iad a bheith comhchosúil de réir ré agus stíle.

2.9 – an bealach a ndéantar fuaim in uirlisí a shainaithint, a láidreachtaí agus a laige i gceolchasadh a léiriú.

3.1 – comhoibriú le scoláirí eile agus le piaraí chun seinnliosta agus sraith taifeadtaí a dhéanamh, le himeachta stairiúil áitiúil nó imeacht comórtha pobail a thionlacan.

3.3 – staidéar a dhéanamh ar stíl ceol stairiúil faoi leith; anailís a dhéanamh ar na teicnící atá coitianta sa stíl.

Ceol sa Ré Rómánsach

Bhíodh mothúcháin an-tábhachtach sa cheol, bhíodh saoirse ag na cumadóirí a gcuid mothúchán a léiriú, gan srian ó phátrúin mar a bhíodh i gceist sa Ré Chlasaiceach. Tháinig fás agus forbairt ar an gceolfhoireann agus bhíodh fuaim níos mó agus níos láidre ag an gceol dá bharr; ní bhíodh an tséis ag na téaduirlisí i gcónaí, sheinneadh uirlisí éagsúla an tséis tríd an saothar ar fad. Bhíodh foirmeacha ceoil níos faide i gceist, go minic le meascán de ghuthanna agus ceolfhoireann. Is minic a d’úsáideadh cumadóirí an ceol chun scéal a léiriú nó mar thionlacan le scannán nó ceoldráma. D’úsáideadh na cumadóirí díchordaí go minic chun mothúchán a léiriú nó chun aird na n-éisteoirí a tharraingt. Is minic a bhíodh codarsnacht mhór le sonrú sa dinimic le hathruithe tobann ó láidir go ciúin. 

Ceol Tuairisciúil 

Ceol Tuairisciúil:  Ceol a léiríonn pictiúr nó a insíonn scéal gan focail a úsáid.  Bunaítear an ceol go minic ar dhán, ar scéal, ar atmaisféar nó ar phictiúr. Sa naoú céad déag (1800 – 1899) bhí ceol léiritheach nó ceol tuairisciúil an-choitianta agus fuair cumadóirí inspioráid ó litríocht agus ó fhéidearthachtaí na ceolfhoirne móire a bhí coitianta ag an am.  Uaireanta, is cuid de shiansa é an ceol tuairisciúil nó an siansa ar fad, nó is dán siansach é, nó gluaiseacht as sraith nó réamhcheol.

Gluaiseachtaí Damhsa

Ar dtús nuair a tosaíodh ar cheol damhsa a chumadh b’ann don damhsa amháin a cumadh é – muna mbeadh daoine ag damhsa níor seinneadh an ceol.  Bhí an ceol feidhmeach, dá bharr.  Ach nuair a tosaíodh ar thaifeadtaí a chur ar fáil, thosaigh daoine ag éisteacht leis an gceol damhsa ar mhaithe leis féin, agus mar sin thosaigh cumadóirí ag cumadh ceol damhsa nach ndéanfaí damhsa riamh leis.  Dá bharr sin, bhí an ceol damhsa sin neamhfheidhmeach.

Sraith Damhsa:  San 18ú haois tháinig an tsraith dhamhsaí chun tosaigh.  Bailiúchán de dhamsaí éagsúla, iad uile sa ghléas céanna a bhí i gceist, agus ba iad an allemande, courante, sarabande agus gigue na cinn ba thábhachtaí.  Ceol neamhfheidhmeach a bhí ann.

Go minic, scríobhtar ceol damhsa le haghaidh bailé.  Is ceol feidhmeach é seo mar go bhfuil an damhsa i gchroílár an cheoil.  Ach go minic cuirtear sraith le chéile déanta suas de cheol as an mbailé, agus seinntear an ceol seo ag ceolchoirmeacha.  Is ceol neamhfheidhmeach é sin. 

Bunaítear sraitheanna ar cheol traidisiúnta uaireanta – mar shampla ‘Tabhair dom do Lámh’ le Seán Ó Riada.

An cheileiste: Is í sin an phríomhuirlis a sheinntear sa phíosa ceoil seo. Is uirlis neamhghnách go leor í. Tá sí cosúil le pianó ar an taobh amuigh agus seinntear an bealach céanna í. Taobh istigh áfach, in ionad sreanga, tá barraí cruacha (steel) agus tugann siad seo fuaim cosúil le cloigíní don uirlis.

Dance of the Sugar Plum Fairy

Cumadóir:  Peter Tchaikovsky (1840 – 1893)
Uirlisí:  TU; an cheileiste; GU.  Seinntear na TU pizzicato an chéad uair.  Déanann sé seo an ceol an-éadrom.
Tonúlacht/Gléas:  mionghléas E.
Am-chomhartha: 2/4

Foirm: A B A1

A:Tosaíonn an ceol le hintreoir 4 bharra  ar TU seinnte pizzicato.  Ansin tagann cuid A isteach.  Seinneann an cheileiste an tséis, le freagraí ísle ón dordchlairinéad agus ón gclairinéad.  Seinneann na TU pizzicato mar thionlacan.  

B: Comhrá idir na TU (seinnte arco anois) agus an cor anglais, leis an cheileiste ag seinm chomh maith.  Roimh dheireadh an choda seo seinneann an cheileiste nótaí an-tapa, go haonréadach, rud a thugann atmaisféar draíochta don cheol.

A1:  Seinneann an cheileiste an tséis chéanna ochtach níos airde.  Seinneann na TU an tionlacan arco in ionad pizzicato.  Tagann an clairinéad isteach arís, athsheinntear an tséis agus stopann an ceol go tobann.
Spionn/mothú:  Éadrom, cosúil le sióg, greannmhar le codarsnacht idir an cheileiste agus GU ísle.

Uigeacht: Homafónach.  Fuaim an-éadrom cuid mhaith den am, le codarsnacht ó na nótaí ísle ar na GU.  Tá an cheileiste chun tosaigh sa cheol.  
Stíl:  Clasaiceach

Séis:  Réimse cúng sa tséis, ach réimse leathan mar gheall ar an gcodarsnacht idir nótaí arda ar an gceileiste agus na nótaí ísle ar chlairinéad.  Nótaí crómatachta in úsáid sa phríomhshéis i gcuid A.  

Rithim:  2/4. Mar gur damhsa é tá an rithim an-tábhachtach. Rithim éadrom, bhríomhar, seinnte staccato, díreach in am gan aon rubato.  Tá go leor nótaí tapa ann roimh A1, cruthaíonn siad seo atmaisféar draíochta.
Obair duitse

1. Ainmnigh na huirlisí a sheinneann sa phíosa ceoil seo. Déan taighde ar an gceileiste agus déan cur síos ar an mbealach a ndéantar fuaim ar an uirlis.

2. Agus úsáid á baint agat as íomhánna, léirigh struchtúr an phíosa ceoil seo. Úsáid íomhánna a léiríonn tréithe na síoige, más féidir leat.

3. Déan liosta de na tréithe a bhaineann le ceol sa Ré Rómánsach agus cuir tic leo siúd atá le sonrú sa phíosa ceoil seo. 

4. Déan comparáid idir an píosa ceoil seo, agus píosa ceoil le cumadóir eile a mhair sa Ré Rómánsach. Cuir do chuid torthaí sa tábla thíos.

5. Déan taighde ar Tchaikovsky. Scríobh cúig phointe eolais faoi. 

6. Cuir seinnliosta le chéile de cheol damhsa, a bheadh oiriúnach mar thionlacan le féile dhamhsa i do chomharsanacht. Cuir san áireamh ceol damhsa as seánraí éagsúla ceoil.

